
FRÅSEGN TIL HØYRING AV RETNINGSLINER FOR MOTORFERDSEL  
 
Vi viser til sak lagt på høyring.  
 
Hovudproblemet med motorferdsel i utmark er omfanget i tid og i areal. Moglegheita for å bruke 
motorkøyretøy blir bruka og misbruka. Når ein vil gjere noko med misbruket, får dette verknad også 
for bruken. 
 
Surnadal kommune kunne ha lagt opp til ordningar basert på leigekøyringsordning, som ville redusere 
«tullkøyring» ein heil del.  
 
Som alternativ kunne det ha vore krav om at all skuterbruk løyste ut krav om at det skulle brukast 
skuter med slede. Det ville nok redusere «tullkøyringa» ein del. 
 
Med denne høyringa er nemnte alternativ fjerna frå verktøykassa. Det fører til at bruk av gjenverande 
verktøy må ha eit meir rigid regelverk.   
 
Det er i stor grad behovet knytt til bruk av hytter eller liknande denne saka gjeld. Då har ein i 
hovudsak spreidde hytter utan veg, hytter i felt utan vinterbrøyta veg og hytter ved vinterbrøyta veg. 
 
Spreidde hytter utan veg er sjeldan. Dei har ein sjeldan kvalitet i form av at dei ligg for seg sjølv og få 
andre blir påverka. Då er det dess viktigare at ein ikkje påverkar slike område med motorferdsel. 
Transportbehov bør løysast til fots. Når ein ikkje får til det lenger, er det tid for at andre kan ha glede 
av ei slik hytte. 
 
Når hytta ligg nær veg som ikkje er vinterbrøyta, bør mesteparten av transportbehovet løysast når 
vegen er berr. Propan, ved, mindre ting til vedlikehald, tørrmat, sengetøyskift osb. kan ein ordne med i 
den tida på året då ein kan køyre nesten heilt fram. Kan ein spare seg å kjøpe snøskuter, kan ein betale 
hjelparar godt om det er nødvendig, utan at dette blir dyrare. Persontransport er ikkje lov, kassa med 
solo kan erstattast av eit par flaskar med appelsinsaft og pilsen får ein drikke når ein kjem heim, om 
ein ikkje orkar å ta det med i pulken. 
 
Er vegen vinterbrøyta, er det ikkje transportbehov med snøskuter. 
 
Det vil seie at ein då har att ein type behov, det som ligg utanfor det over nemnte. Etter dette vil tal 
dispensasjonssøknader bli sterkt redusert.  

Vi meiner at tal turar bør reduserast til 0 og unnataksvedtaka gjeld for 2 inntil sesongar.  
 
Med dette som ordning vil det oppstå ein marknad for berehjelp. Viss behovet er på mange hundre 
turar i løpet av året, så vil dette vere eit godt grunnlag for ei verksemd der nokre turglade menneske 
kan gjere noko dei trivst med og som kjem andre til nytte. Ikkje er det nødvendig med 
høgskuleeksamen for å gjere dette heller. Om det viser seg at det reelle behovet er mindre, vil eit 
tilbod av tenester utan bruk av motor kunne vere etterspurd.  
 
Vi viser elles til fråsegn frå Forum for natur og friluftsliv, FNF. 

Øystein Folden 
Fylkessekretær 


